
Ganaih Krita Chandramaulishvara Stuti

గణైః  కృతా చన్ద్రమౌలీశ్వరస్తుతిః

(శివరహస్యాన్తర్గతే  ఈశ్వరాఖ్యే)
గణా (తుష్టువుః )
యస్మిన్ జగత్సర్వమిదం విభాతి
యశ్చాప్యనన్యః సకలప్రపఞ్చాత్  ।
తిలేషు తైలోపమమాస్థితం   త్వాం
శ్రీచన్ద్రమౌలీశ్వరమాశ్రయామః    ॥ ౩౮॥
పశ్యన్తి యన్న శ్రుతయః  శిరస్థం
శిరఃస్థితం  వస్త్వివ సర్వలోకాః ।
త్వామాత్మభూతం జగతాం త్రయాణాం
శ్రీచన్ద్రమౌలీశ్వరమాశ్రయామః    ॥ ౩౯॥
అణోరణీయాన్ మహతో మహీయా-

నాత్మా గుహాయాం నిహితోఽస్య జన్తోః ।
తం సర్వభూతస్థితమాత్మరూపం
శ్రీచన్ద్రమౌలీశ్వరమాశ్రయామః    ॥ ౪౦॥
యః సర్వసాక్షీ తమసః పరస్తా-
ద్విభాతి సర్వం కిల యస్య భాసా ।
త్వామాగమాన్తైరపి  దుర్నిరూపం
శ్రీచన్ద్రమౌలీశ్వరమాశ్రయామః    ॥ ౪౧॥
పుమానవిజ్ఞాయ  శివం కదాచి-(పి)
(దు)ద్దుఃఖస్య  నాన్తం సముపైతి  ధీరః ।
త్వాం సచ్చిదానన్దమయం  ప్రశాన్తం
శ్రీచన్ద్రమౌలీశ్వరమాశ్రయామః    ॥ ౪౨॥
అజం పురాణం పురుషం మహాన్తం
అనశ్వరం వాఙ్మనసో(సా)ఽతి దూరమ్ ।

జ్ఞానాత్మనాం  హృద్యవభాసమానం
శ్రీచన్ద్రమౌలీశ్వరమాశ్రయామః    ॥ ౪౩॥
వదన్త్యమీ యత్పదమేవ వేదా
జ్ఞాతే  తుయాస్మిన్ సకలం విబుద్ధమ్  ।
త్వాం ప్రత్యగాత్మనమచిన్త్యశక్తిం 
శ్రీచన్ద్రమౌలీశ్వరమాశ్రయామః    ॥ ౪౪॥
యం నిర్వికల్పేన సమాధినైవ
తపస్వినశ్చేతసి వీతరాగాః ।
ధ్యాయన్తి తేజోమయమద్భుతం త్వాం
శ్రీచన్ద్రమౌలీశ్వరమాశ్రయామః    ॥ ౪౫॥
త్రిలోచనం  చన్ద్రకలావతంసం
గఙ్గాతరఙ్గోల్లసదుత్తమాఙ్గమ్     ।
స్మేరాస్యమిష్టప్రదమష్టమూర్తిం  
శ్రీచన్ద్రమౌలీశ్వరమాశ్రయామః    ॥ ౪౬॥
అపారసచ్చిత్సుఖరాశిమేక-
మనాదిమధ్యాన్తమనన్తరూపమ్ ।
త్రిలోచనం  నీలగలం ప్రశాన్తం
శ్రీచన్ద్రమౌలీశ్వరమాశ్రయామః    ॥ ౪౭॥
కైలాసశైలేన్ద్రశిరస్తటేషు  
నగేన్ద్రపుత్ర్యా   సహ సంవసన్తమ్ ।
విభూతి రుద్రాక్షవిభూషితాఙ్గం 
శ్రీచన్ద్రమౌలీశ్వరమాశ్రయామః    ॥ ౪౮॥
॥ ఇతి శివరహస్యాన్తర్గతే  గణైః  కృతా చన్ద్రమౌలీశ్వరస్తుతిః  సమ్పూర్ణాః  ॥
-॥ శ్రీశివరహస్యమ్  ।ఈశ్వరాఖ్యః దశమాంశః । అధ్యాయః ౩౩ చన్ద్రమౌలీశ్వరస్తుతిః
। ౩౮-౪౮॥
- .. shrIshivarahasyam . IshvarAkhyaH dashamAMshaH . adhyAyaH 33 chandramaulIshvarastutiH

. 38-48..

Gaṇāḥ గణాః eulogize Śiva శివ as Candramaulīśvara చన్ద్రమౌలీశ్వర  while worshipping

the Sphaṭika Candramaulīśvara Śivaliñga స్ఫటిక చన్ద్రమౌలీశ్చవర  శివలిఙ్గ .

